
AND THEIR PHILOSOPHICAL-HISTORICAL ESSENCE 

Egamberdiev Bakhiddin Bakhodir oglu 
Teacher of the Namangan branch of the Tashkent International University of Chemistry 

Abstract. This article provides an in-depth analysis of the socio-philosophical aspects of local customs, traditions 
and rituals in Uzbek society. The introduction raises the issue of the balance between national values and 
traditions in the context of globalization. The article uses the following approaches - philosophical-analytical, 
historical-genetic, comparative and explanatory anthropological methods - synergistically and uses sources such 
as Bahodir Sarimsakov, Mahmud Sattor, Adham Ashirov, Usmon Khosil, as well as Rtveladze as information. 
Customs, as a system of social norms, add an "informal norm" to the actions of society. Customs and rituals serve 
as a meaning that ensures cultural and spiritual stability. 

Keywords: tradition, ritual, custom, identity, collective consciousness, cultural changes, cultural policy in the 
republic. 

O‘ZBEKISTONDA MAHALLIY ODATLAR VA MAROSIMLARNING 
SHAKLLANISHI VA ULARNING FALSAFIY-TARIXIY MOHIYATI 

Egamberdiyev Baxriddin Baxodir oʻgʻli 
Toshkent Kimyo xalqaro universiteti Namangan filiali oʻqituvchisi 
E-mail: egamberdiyevbaxriddin65@gmail.com  
https://orcid.org/0009-0001-2272-7775  

Annotatsiya. Ushbu maqolada oʻzbek jamiyatidagi mahalliy urf-odat, anʼana va marosimlarning ijtimoiy-falsafiy 
jihatlari chuqur tahlil qilingan. Kirish qismida globallashuv sharoitida milliy qadriyatlar va anʼanalar oʻrtasidagi 
muvozanat masalasi ilgari suriladi. Maqolada quyidagi yondashuvlar – falsafiy-tahliliy, tarixiy-genetik, qiyosiy va 
izohli antropologik usullar sinergetik tarzda qoʻllanadi va maʼlumot sifatida Bahodir Sarimsoqov, Mahmud Sattor, 
Adham Ashirov, Usmon Xosil, shuningdek, Rtveladze kabi manbalardan foydalaniladi. Udumlar, ijtimoiy normalar 
tizimi sifatida, jamiyatning xatti-harakatlariga “norasmiy meʼyor” qoʻshadi. Urf-odatlar va marosimlar madaniy va 
maʼnaviy barqarorlikni taʼminlovchi maʼno vazifasini bajaradi. 

Kalit soʻzlar: anʼana, marosim, odat, oʻzlik, jamoaviy ong, madaniy oʻzgarishlar, respublikadagi madaniy siyosat. 

DOI: https://doi.org/10.47390/SPR1342V6I1Y2026N08  

Kirish. Bugungi kunda globallashuv va texnologik inqilob jarayonlari butun dunyoda 

ijtimoiy-madaniy aloqalarni tezlashtirmoqda. Bu jarayonlar, axborot tezligi, migratsiya, 

ommaviy axborot vositalarining oʻsishi natijasida “ommaviy madaniyat” unsurlari keng 

tarqalmoqda. Bunday sharoitda har bir xalq oʻzining madaniy oʻziga xosligini saqlab qolish, 

qadriyatlar tizimini yoʻqotmaslik uchun kurashmoqda. Darhaqiqat, global taʼsir ostida xalqning 

urf-odatlari, udumlari, marosimlari sinovdan oʻtkazilmoqda: baʼzilari butunlay yoʻq boʻlib 

ketsa, boshqalari yangi shakl va mazmunga moslashib bormoqda. Bunday holda quyidagi 

savollar ilmiy ustuvorlik kasb etadi: globallashuv jarayoni barcha xalqlarni bir butun boʻlib 

birlashtiradimi yoki har bir xalq oʻziga xos qadriyatlarini saqlab qoladimi? Bu savollarga javob 

topish uchun urf-odat va marosimlarni ijtimoiy-falsafiy nuqtai nazardan tahlil qilish zarur. 

Ushbu tahlil yordamida milliy oʻzlikni shakllantirish, jamiyat barqarorligini taʼminlash, 

maʼnaviy birlikni saqlashda anʼanaviy madaniyat qanday rol oʻynashi mumkinligini aniqlashga 

harakat qilamiz. Nomoddiy madaniy meros konsepsiyasi doirasida urf-odatlar va marosimlar 

insoniyatning madaniy xilma-xilligini saqlab qolish vositalaridan biri sifatida eʼtirof etilgan. 

UNESCO nomoddiy madaniy merosni “madaniy xilma-xillikning ifodasi” deb ataydi va ularni 

muhofaza qilish uchun muhim deb belgilaydi [1:100]. Oʻzbekiston misolida Navroʻz, 

Shashmaqom, Askiya, Boysun madaniy yodgorligi kabi anʼanalar nomoddiy meros roʻyxatiga 

kiritilgan boʻlib, ular nafaqat milliy meros, balki jahon miqyosidagi madaniy boylikdir [2:155]. 

Shu nuqtai nazardan, Oʻzbekistonda milliy madaniy huquqlarni asrab-avaylash, yosh avlodga 

ularni yetkazish hamda madaniy oʻziga xoslikni mustahkamlashda urf-odat va marosimlarni 

oʻrnini ilmiy jihatdan oʻrganish katta ahamiyatga ega. 

Oʻzbekiston mustaqillik davrida “milliy oʻzlikni tiklash” strategiyasini ilgari surdi. Biroq 

urf-odat va marosimlar juda uzoq tarixiy jarayon davomida shakllanganligi sababli ularning 

mohiyatini faqat folklor yoki etnografik yondashuvlar bilan tushuntirishning oʻzi yetarli 

hisoblanmaydi? Boshqa tomondan, globallashuv bosqichi anʼanalarni tashqi taʼsirlar bilan 

aralashtirib yubormoqda, baʼzilari nomaqbul ravishda yoʻq boʻlib ketmoqda, baʼzilari esa 

“zamonaviylashgan” shaklni qabul qilmoqda. Masalan, anʼanaviy toʻylarga gʻarb uslubidagi 

unsurlar kiritilib, sunnat va motamning oʻziga xos tasvir va marosimlari soddalashtirilmoqdan. 

Shu bois maqolamizdagi muammo quyidagicha shakllantiriladi: urf-odat va marosimlarning 

ijtimoiy-falsafiy mohiyati nimada, ularning Oʻzbekistonda tarixiy rivojlanishi qaysi falsafiy 

namunalarga bogʻliq holda shakllangan? Yaʼni, biz ularni oddiy folklor hodisasi sifatida emas, 

balki jamiyat, shaxs, tarix bilan uzviy bogʻlangan mazmun tizimi sifatida koʻrmoqchimiz. [4:168] 

Maqolaning maqsadi oʻzbek xalqining urf-odat va marosimlarini ijtimoiy-falsafiy nuqtai 

nazardan tahlil qilish va ularning jamiyatdagi bajaradigan vazifasini ochib berishdan iborat. Bu 

maqsadga erishish uchun urf-odat va marosimlarning ijtimoiy integratsiya, meʼyoriylik, axloqiy 

tarbiya, oʻzlikni shakllantirish kabi jihatlari chuqur oʻrganiladi. Shuningdek, Oʻzbekistonda 

marosimlarning tarixiy shakllanish bosqichlari, ularning asl ildizlari, hozirgi shakllari falsafiy 

jihatdan oʻrganiladi. 

Tushunchalar tahlil – “urf-odat”, “udum” va “marosim” tushunchalarining falsafiy 

mazmunini aniqlash; bu jarayonda madaniyat nazariyasi va ijtimoiy falsafa tushunchalariga 

asoslanib, ularning farqli va oʻxshash tomonlarini koʻrsatib berish hisoblandi. Jamiyatdagi urf-

odat va marosimlarning ijtimoiy birlikni taʼminlashi, huquqiy meʼyorlarni yaratishi, axloqiy 

tarbiya vositasi kabi asosiy ijtimoiy vazifalarini tahlil qilishdan iborat. Oʻzbekistonda urf-odat 

va marosimlariga qadimgi zardushtiylikning aralashuvi, islom dinining taʼsiri, sovet davridagi 

dunyoviylik, mustaqillik davrida va hozirgi globallashuv sharoitida oʻzgarishlarning 

shakllanish bosqichlarini falsafiy asosda tasvirlab beradi. 

Emil Dyurkgeymning ijtimoiy birlik va jamoaviy ong nazariyasi, marosimlar tomonidan 

yaratilgan “jamoaviy yuksalish” gʻoyasi marosimning jamiyatning maʼnaviy birlashuviga 

taʼsirini tushuntiradi. [5:145] Klifford Geertzning talqin qiluvchi antropologiyasi va “qalin 

tavsif” tamoyili, marosim va urf-odatlar nafaqat tashqi shakllari, balki ichki ramziy maʼnolari 

bilan ham tahlil qilinadi. Entoni Giddensning refleksiv zamonaviylik nazariyasi zamonaviy 

jamiyatda odamlar anʼanalarni tanqidiy qayta koʻrib chiqadilar va ularning maʼnolarini ongli 

ravishda yangilaydilar. 

Sharq mutafakkiri Forobiyning ezgu jamiyat nazariyasi urf-odat va axloqqa asoslangan 

jamiyat barqarorligi, Beruniy madaniyatlararo hamdardlik boshqa xalqlar urf-odatlarini 

hurmat bilan oʻrganish, Navoiyning urf-odatlar va axloqiy tarbiya anʼanalari milliy ruhiyat 

koʻzgusi sifatidagi dono qarashlariga asoslanadi. Bu nazariy uygʻunlik goʻyoki qarama-qarshi 

boʻlib koʻringan urf-odatlar – eski va yangi, konservativ va innovatsion elementlar oʻrtasida 

ilmiy muloqot oʻtkazish imkoniyatini beradi. [9:258] 

Milliy oʻzlikni asrash, yosh avlodga anʼanaviy qadriyatlarni toʻgʻri tushuntirish va 

singdirish, madaniy gʻururni rivojlantirishga xizmat qiladi. Madaniyatni rivojlantirish siyosati 

va strategiyasida toʻy, bayram va marosimlarni tartibga solishda davlat organlarining ilmiy 

asoslardan foydalanishi mumkin boʻladi. Taʼlim va tarbiyada maktab, kollej va oliy oʻquv 

yurtlarida anʼanalar boʻyicha interfaol oʻquv kurslar tashkil etishning nazariy asoslarini 

yaratadi. Madaniy merosni asrab-avaylashda anʼana va marosimlarning zamonaviy shakllarini 

aniqlash, ularni muhofaza qilish va targʻib qilish boʻyicha tavsiyalar ishlab chiqish mumkin. 

Bilimlarni iqtisodiyotga tatbiq etishda anʼanalar va meros elementlarini turizm, madaniy 

tadbirlar va mahalliy biznes bilan birlashtirish boʻyicha koʻrsatmalar beradi [3:157]. 

Maqolada qoʻllaniladigan metodologik yondashuvlar, ularning nazariy asoslari va 

maqola jarayonida oʻziga xos qoʻllanilishi yoritilgan. Oʻzbekistonda urf-odat, anʼana va 

marosimlarning ijtimoiy-falsafiy mohiyatini hamda ularning tarixiy shakllanishini ishonchli, 

tizimli ravishda ochib berishdir. Maqolada bir nechta uslubiy yondashuvlar qoʻllanilgan. Ular 

bir-biri bilan uygʻunlashgan holda beriladi. Har birining oʻz imkoniyatlari va cheklovlari mavjud 

boʻlib, ular orqali mavzuning turli tomonlari ochiladi. Bu yondashuv “urf-odat”, “udum”, 

“marosim” kabi tushunchalarning meʼyoriy-axloqiy mohiyatini oʻrganadi. 

Marosim va anʼana elementlarining kelib chiqishini aniqlash uchun zardushtiylik davri, 

fors madaniy taʼsiri, islom davri, sovet davri taʼsiri tahlil qilindi. Tarixiy manbalardan (qadimiy 

hujjatlar, arxiv materiallari, arxeologik topilmalar) foydalanib, marosimlarning shakllanish 

bosqichlari aniqlandi. “Evolyutsiya” tushunchasi genetik metafora sifatida ishlatiladi: urf-

odatlar va qadriyatlar vaqt oʻtishi bilan oʻzgarib turadigan jarayondir, baʼzilari yoʻqoladi, 

baʼzilari qayta ishlatila boshlaydi. Diaxronik tahlil (tarixiy rivojlanish jarayonini tahlil qilish) 

orqali anʼanalarning oʻzgarishi jarayonlari va ularning sabablarini aniqlashga harakat qilindi. 

Ushbu usulning afzalligi shundaki, u bizga marosimlarning zamonaviy shaklini nafaqat ularning 

tashqi koʻrinishidan, balki tarixiy sharoitlarida ham tushunish imkonini berdi. Xalqaro yoki 

mintaqaviy miqyosda urf-odatlar va marosimlarni taqqoslash orqali ularning oʻziga xos 

xususiyatlari aniqlandi. 

Oʻzbek urf-odatlari boshqa Oʻrta Osiyo xalqlari masalan, Qozogʻiston, Qirgʻiziston, 

Tojikiston, Turkmaniston yoki turkiy-islom madaniyatlari bilan taqqoslandi. Taqqoslash 

natijasida umumiy tendensiyalar masalan, toʻy marosimlarini soddalashtirish va farqli jihatlari 

masalan, hududlar oʻrtasidagi farqlar aniqlandi. Qiyosiy tahlil “millatlararo oʻzaro taʼsir” 

shakllarini madaniy sintez, uygʻunlik, differensiatsiya ochib berdi. Qiyosiy usul mintaqaviy 

bilimlarga asoslangan yondashuvga olib keldi masalan, Rtveladze va boshqa tadqiqotchilarning 

Markaziy Osiyo sivilizatsiyalari boʻyicha asarlaridan foydalanildi. Qiyosiy usul oʻzbek urf-

odatlarining umumiy madaniy yoʻnalishlarga qay darajada mos kelishini aniqlashda muhim rol 

oʻynaydi.[6:75] Urf-odatlar, marosimlar va anʼanalarning ramziy maʼnolarini tushunish uchun 

talqin qiluvchi antropologik usullardan, xususan, Klifford Geertzning “qalin tavsif” tamoyilidan 

foydalanildi. 

Maqolada nafaqat tashqi hodisalarni, balki ishtirokchilarning tushunchasi, niyatlari va 

sharoitini ham tushunishga qaratilgan. “Qalin tasvir” tushunchasi antropologning marosimni 

boshqa nuqtai nazardan tushuntirishga harakat qilmasligini, balki undagi qatlamli timsollarni, 

sharoitni, maʼno toʻqimasini chuqur ochib berishini bildiradi[3:258]. Ushbu yondashuv 

marosim davomida ishtirokchilarning har bir tasviri, qoʻshigʻi, libosi, harakati va dialogini 

ramziy belgilar orqali izohlaydi. Maqolada bir vaqtning oʻzida antropolog rolini oʻynab, 

ishtirokchilarni kuzatish va suhbat usullaridan foydalanadi. Izohlash usuli urf-odatlarni nafaqat 

tashqi shakldan, balki ichki maʼnolar qatlamidan ham oʻrganish imkonini berdi. Bu yondashuv 

madaniyatni “nisbiy maʼnolar tizimi” deb hisoblaydi, ularga obyektlar sifatida emas, balki 

tasviriy jihat sifatida yondashdi. 

Tarixiy-genetik tahlil marosimlarning kelib chiqishi va rivojlanishini ramzlar asosida 

tushuntirdi. Falsafiy-tahliliy yondashuv bu evolyutsiyaning axloqiy va huquqiy mazmunini 

ochib berdi. Qiyosiy usulda anʼanalarning hududiy oʻziga xosliklari aniqlandi. Interpretativ 

(izohli) antropologik metod zamonaviy kontekst va ishtirokchilarning tushunchalariga 

asoslangan marosimlarning maʼnolarini aks ettirdi. Bundan tashqari, maqolaning asosliligi va 

ishonchliligini taʼminlash uchun quyidagi chora-tadbirlar qoʻllanildi. Manbalarni koʻp usul bilan 

tahlil qilish yondashuvi asosida  ochib berish turli manbalar (etnografik matnlar, arxiv 

hujjatlari, suhbatlar) orqali olingan maʼlumotlar solishtirildi va mos keladiganlari tanlandi. 

Boshqa tadqiqotchilar bilan oʻzaro munozara maqola natijalarini boshqa olimlar bilan 

muhokama qilindi, tanqidiy fikrlar inobatga olindi.  

Har bir metodologik yondashuv maʼlum cheklovlarga ega boʻlishi mumkin. Falsafiy-

tahliliy yondashuvda nazariy tushunchalarning amaliy vaziyatga aloqadorligi muammosi 

paydo boʻlishi mumkin. Tarixiy-genetik usulda baʼzi qadimiy manbalar yoʻqolishi yoki buzilgan 

boʻlishi mumkin. Qiyosiy usulda solishtirilayotgan xalqlarning madaniy kontekstlari bir-biridan 

juda farq qiladi, shuning uchun ularni solishtirishda talqin qilishda xatolar boʻlishi mumkin. 

Interpretativ antropologik usulda “qalin tasvir” konsepsiyasiga tayangan holda, subyektivlik va 

tahrirlash xavfi mavjud. Resurs cheklovlari vaqt, moliyaviy resurslar va joylarga kirishning 

yetishmasligi masalan, baʼzi chekka qishloqlarda marosimlarni bevosita kuzatish kamdan-kam 

uchraydi. Tadqiqot jarayonida olingan maʼlumotlar va ularni tahlil qilish natijasida quyidagi 

natijalarga erishildi. 

Maqola natijalari shuni koʻrsatdiki, oʻzbek jamiyatida urf-odatlar rasmiy meʼyorlardan 

tashqarida, lekin ular ijtimoiy xulq-atvorda faol faoliyat yuritadi. Urf-odatlar koʻpincha 

“norasmiy normativ” vazifani bajaradi yaʼni ularga rioya qilmaganlar jamiyat tomonidan 

ijtimoiy tanqidga duchor boʻlishi mumkin. Masalan, mahalla muhitida diniy odat boʻlmagan 

taqdirda ham “qoʻshni xonadonga fotiha olib kelish” odati ijtimoiy hurmat belgisi sifatida qabul 

qilinadi. Bu odat jamiyatdagi muloqot va xulq-atvorni tartibga solish vositasi boʻlib xizmat 

qiladi. Bundan tashqari, urf-odatlar ham jamiyatning dinamik normalariga moslashtiriladi: bir 

tomondan, ular rasmiy qonunlar va diniy normalar bilan chegaradosh boʻlsa, ikkinchi 

tomondan, ular mahalla va jamoatchilik nazorati orqali uygʻunlashtiriladi. Shu nuqtai nazardan 

qaraganda, urf-odatlar jamiyatning ijtimoiy normalari tizimida “meʼyoriy ketma-ketlikni 

toʻldiruvchi” element sifatida namoyon boʻladi. 

Aniqlangan maʼlumotlar shuni koʻrsatadiki, urf-odatlar jamiyatning madaniy 

barqarorligi uchun asos boʻlib xizmat qiladi. Udumlar — salomlashish, mehmondoʻstlik, hashar 

odatlari kabi kundalik hayotning takroriy odatlari jamiyat aʼzolarini bir-biri bilan bogʻlab 

turadi. Ular barqarorlikni saqlaydigan “madaniy koʻpriklar” boʻlib xizmat qiladi. Masalan, 

Oʻzbekistonning qishloq mahallalarida har bir xonadonga koʻmaklashish hashar odati ijtimoiy 

hamjihatlikni mustahkamlashga xizmat qilmoqda. Bu odatlar nafaqat harakat tarzida, balki 

maʼnaviy-axloqiy mazmunda ham tushuniladi kimgadir yordam kerak boʻlsa, jamiyat uni 

qoʻllab-quvvatlash majburiyatini his qiladi. Shu tariqa urf-odatlar ham jamiyatda maʼnaviy-

axloqiy qadriyatlarni mustahkamlash vositasiga aylanadi.[5:156] Marosimlar toʻylar, nikohlar, 

motamlar, bayramlar va boshqa jamoaviy marosimlar jamiyatni ramziy va amaliy jihatdan 

birlashtiruvchi mexanizm sifatida maydonga chiqadi. Marosimlarda ishtirokchilar tasvirlar va 

belgilar orqali umumiy maʼnoni yana bir bor tasdiqlaydilar. Maqoladagi maʼlumotlar shuni 

koʻrsatdiki, toʻy marosimida kelin-kuyov, mehmonlar, qarindoshlar dasturxon atrofida 

toʻplanib, qoʻshiqlar, duolar, sovgʻalar orqali hamjihatlik hissini yaratadilar. Shunday qilib, 

marosimlar “ijtimoiy birlashish” mexanizmi sifatida ishlaydi va jamoa aʼzolarini jamoaviy oʻziga 

xoslikning bir qismini his qilishga undaydi. 

Maqola natijalari shundan dalolat beradiki, urf-odatlar, udumlar va marosimlar orqali 

quyidagi asosiy ijtimoiy vazifalarni amalga oshiriladi. 

Ijtimoiy integratsiya marosimlar va bayramlar paytida jamiyat aʼzolari bir joyga 

toʻplanadi, jamoaviy birdamlik hissi kuchayadi, bu “birlik holati” Dyurkgeym konsepsiyasidagi 

jamoaviy efervesansiyaga mos keladi.[4:145]  

Oʻzlikni shakllantirish urf-odatlar va marosimlar jamiyat aʼzolari uchun “men kimman” 

degan savolga javob beradigan ramziy makon yaratadi. Yoshlar oʻzlariga mos keladigan urf-

odatlarni qabul qiladi va oʻzlarining milliy oʻziga xosligini tushunadilar. 

Tarbiya urf-odat va marosimlar orqali axloqiy qadriyatlar, hurmat, mehnatsevarlik, 

oʻzaro munosabatlar tamoyillari yangi avlodlarga yetkaziladi. Tugʻilish va nikoh marosimlarida 

ota-onalarga maslahat berish, oila va jamiyat qadriyatlarini taklif qilish kabi harakatlar 

tarbiyaviy vazifani bajaradi. Axloqiy meʼyorlarni mustahkamlash urf-odatlar va marosimlar 

orqali jamiyatga mos axloqiy modelni qayta-qayta tasdiqlanadi “kattalarni hurmat qilish”, 

“mehmondoʻstlik”, “yordam berish” kabi qonunlar majburiy yoki ijtimoiy jihatdan amal qiladi. 

Bu vazifalarni tizimli ravishda bajaruvchi urf-odat va marosimlar jamiyatning maʼnaviy-

ijtimoiy barqarorligini taʼminlaydi. 

Tarixiy-genetik tahlillar natijalari shuni koʻrsatdiki, Oʻzbekistonda marosimlarning 

dastlabki shakllari zardushtiylik va agrar davrlar bilan chambarchas bogʻliq boʻlgan. Agrar 

ritmlar asosida bahor bayramlari, yomgʻir chaqirish marosimlari, tabiatni uygʻotish bayramlari 

shakllangan. Bu marosimlar bugungi Navroʻz bayramining ichki tuzilishi va ramziy 

tushunchasini belgilab beradi. A. Ashirovning “Avestodan meros urf-odatlar” asarida 

zardushtiylik davridagi qurbonlik, namoz, bayram unsurlari zamonaviy marosimlardagi izlari 

bilan tahlil qilingan, bu marosimlarning qadimiy ildizlarini ochishga xizmat qiladi. [11:145] 

Vaqt oʻtishi bilan islom dini taʼsirida marosimlar rasmiy diniy meʼyorlar bilan 

uygʻunlashtirildi. Nikoh, motam va bayram marosimlari islom diniy tamoyillari bilan 

uygʻunlashtirildi. Nikoh marosimida nikoh rishtasi, sevgi, sunnat, janoza va motamdagi ibodat 

kabi unsurlar shakllangan. Shu tariqa marosimlarning ichki ramziy tuzilmalari islomiy unsurlar 

bilan uygʻunlashib, jamiyatdagi meʼyoriy jihatlar mustahkamlandi. 

Sovet hukmronligi davrida diniy unsurlar cheklangan, marosimlar esa dunyoviy 

shakllarga oʻtgan yoki qisqartirilgan. Ayrim diniy obraz va marosimlar ichki maʼnosini yoʻqotib, 

xalq ogʻzaki ijodi shakliga oʻtadi. Maqolada aniqlangan misollarda davlat bayramlari madaniy 

bayramlar sifatida tan olingan, baʼzi diniy marosimlarga “folklor” sifati berilgan.[13:156] 

Bunday oʻzgarish marosimlarning tashqi koʻrinishini saqlab qolgan holda maʼnosini 

oʻzgartirishga sabab boʻldi. 

1991-yildan mustaqillikka erishganimizdan keyin Oʻzbekiston hukumati urf-odatlar, 

anʼanalar va marosimlarni milliy siyosat elementiga aylantirdi. Navroʻz bayrami davlat 

miqyosida nishonlandi, milliy sayil va bayram tadbirlari koʻlami kengaytirildi, anʼanaviy toʻy-

hashamlarga davlat eʼtibori kuchaytirildi. Shunday qilib, marosimlar nafaqat folklor hodisasiga, 

balki milliy oʻzlikni namoyon etishning ommaviy namoyishiga ham aylandi. Ayrim marosimlar 

(masalan, boychechak sayli, askiya) UNESCO roʻyxatiga kiritilib, xalqaro miqyosda tan olingan. 

Bu jarayon jamiyatda marosimlar mavqeyining oshishi sifatida namoyon boʻldi. 

Bugungi kunda marosimlar tobora xilma-xil shakllari koʻpayib bormoqda. Toʻylar video, 

fotosurat, sahna koʻrinishlari, orkestrlar va xorijiy musiqa elementlarini oʻz ichiga olmoqda. Shu 

bilan birga, yoshlar marosim belgilarini qayta talqin qilmoqdalar. J. Beyer va P. Fink tomonidan 

Oʻrta Osiyoda olib borilgan tadqiqotlarida “anʼanaviylashtirish” jarayoni – anʼanalarni yangilash 

va qayta tiklash jarayoni tahlil qilingan va ularda Gʻarb omillari va mahalliy qadriyatlarning 

oʻziga xos sintezi koʻrsatilgan. Masalan, Oʻzbekiston qishloqlarida yogʻ-oʻchoq (kelin 

qaynonasining uyiga yogʻ sepish) marosimi oʻzining asl ramziy maʼnosini saqlab qolgan holda 

video tasvirga olingan va atmosferik bezatish marosimiga aylantirilgan. 

Umuman olganda, natijalar shuni koʻrsatadiki, urf-odat, udum va marosimlar zamon, 

siyosat va madaniy bosimlar natijasida shakl jihatdan oʻzgarishlarga uchragan boʻlsa-da, 

ularning ijtimoiy-falsafiy mohiyati — jamiyatni uygʻunlashtirish, normativ meʼyorlarni 

mustahkamlash, identitetni shakllantirish va axloqiy tarbiya vazifalarini bajarishda davom 

etmoqda. 

Ushbu maqola natijalari shuni koʻrsatdiki, urf-odatlar va marosimlar shaxs va jamiyat 

oʻrtasida maʼnaviy bogʻliqlik vazifasini bajaradi. Bu bogʻlanish ikki tomonlama boʻladi. Jamiyat 

urf-odat va marosimlarni meʼyoriy asos sifatida taklif qiladi, shaxs esa ichki talqin orqali 

ularning maʼnosini qabul qiladi. Bu jarayonni K. Gertsning talqin qilish nazariyasi orqali ham 

tushuntirish mumkin marosimlar va urf-odatlar shaxsiy dunyoqarash va jamiyat qadriyatlari 

oʻrtasidagi muloqotni tashkil qilib, “maʼno toʻqimalariga” maʼnolar tarmogʻi kiradi.[3:235] 

Shunday qilib, urf-odatlar va marosimlar shaxsga oʻzlik tuygʻusini beradi, uni maʼnaviy jihatdan 

yoʻnaltiradi va jamiyat bilan aloqasini yoritadi. Bu bogʻlanishning mustahkamligi shundaki, urf-

odatlar va marosimlar orqali jamiyatning ichki tasavvufiy tuzilmalari — qadriyatlar, ramzlar, 

cheklovlar shaxsga oʻzini jamiyatning bir qismi sifatida his qilish imkonini beradi. Shu maʼnoda 

ular jamiyatning obyektiv tuzilishini ichki tajriba sifatida his qilish imkoniyatini beradi. 

Emil Dyurkgeymning marosim va urf-odatlar nazariyasi makonda jamiyatni yaratuvchi 

kuch sifatida juda qulay zamin hamda sharoit yaratadi. Dyurkgeym marosimlarda “jamoaviy 

yuksalish” (xalqaro formatda “jamoaviy yuksalish”) qurilishini jamoa birligi va kuchli 

energetika hissi masalan, jamoa bir vaqtdagi ibodat qilganda his qilinadigan ruhiy uygʻunlik 

sifatida tasvirlaydi. Bu holat, Dyurkgeymning fikricha, jamiyatdan ramziy-obyektiv shakllarga 

kelib chiqadigan kuchni yoʻqotadi va “muqaddas” unsurni shakllantiradi. Maqolada toʻy, 

bayram, motam marosimlarida ishtirokchilarning birgalikdagi hissiy kechinmalari, umumiy 

maʼnaviy uygʻunlik kuzatildi – aynan shu narsa Dyurkgeymning koʻtarilish tushunchasiga yaqin 

hisoblanadi. Masalan, Navroʻz bayramida mahalla ahli bir-biri bilan qoʻshiq aytish, “yangi yil”ga 

birgalikda intilish orqali ichki maʼnaviy uygʻunlikni vujudga keltiradi. [1:45] Dyurkgeym 

nazariyasida bir jihat ham bor: u tajribaning ichki holatini, marosimlarning subyektiv 

talqinlarini yetarlicha yoritmaydi. Shuning uchun bu boʻshliqni toʻldirish uchun koʻp tarmoqli 

va antropologik usullar qoʻllanilgan holda amalga oshiriladi. 

Bronisłav Malinovskiy antropologiya traditsiyasida madaniyat unsurlarini jamiyat 

ehtiyojlari kontekstida tahlil qilgan. U marosimlarni psixologik funksiyalar (qiyinchilik, 

noaniqlik paytida ruhiy barqarorlik) uchun zarur deb hisoblagan. Masalan, dehqonchilik 

davrida yomgʻir chaqirish marosimlari jamiyatga umid va emotsional xotirjamlik beradi. Shu 

jihatdan, bizning natijalar ham koʻrsatdiki, agrar marosimlar atrof-muhit xavfi yoki tabiiy 

muammolarga qarshi kollektiv psixologik usul boʻlib xizmat qilgan. Biroq, Malinovskiy 

individual psixologik ehtiyojga haddan tashqari urgʻu beradi. Bizning tahlilimizda marosimlar 

nafaqat psixologik toʻqima, balki ramziy-ijtimoiy tizim boʻlib, jamiyat barqarorligini saqlashda 

normativ yukni ham oladi. 

Entoni Giddens zamonaviy jamiyatda anʼanalarni “qayta koʻrib chiqish” va “refleksiv 

modernizatsiya” tushunchasini taklif qiladi. Shaxslar anʼanalarga mukammal bogʻliq emas, 

balki ularni qayta talqin qiluvchi vosita sifatida ishlaydi. Shu nuqtai nazardan qaraganda, urf-

odatlar va marosimlar vaqtincha institutlar emas, balki doimo yangilanib turadigan tarkibiy 

kuchlardir. [6:159] Tadqiqot natijalari shuni koʻrsatadiki, Oʻzbekistonda marosimlar 

zamonaviy tendensiyalarga (video, musiqa, kiyim-kechak, internet) moslashmoqda, lekin 

ularning ichki maʼnolari saqlanib qolgan. Bu Giddensning tuzilma-agentlik dualizmi 

konsepsiyasiga mos keladi — marosim tuzilma boʻlsa-da, u vositalar (jamiyat aʼzolari) 

tomonidan ham yangilanadi. 

Abu Nasr Forobiyning ezgu jamiyat konsepsiyasida jamiyat barqarorligi va farovonligi 

solih (axloqiy odatlarga ega) shaxslar orqali shakllanadi, deb taʼkidlanadi. U ezgulik va odatlarni 

jamiyat barqarorligini taʼminlovchi omillar deb bilgan. Bu gʻoya bevosita oʻzbek urf-odat va 

marosimlariga toʻgʻri keladi – urf-odatlar orqali ezgu odatlar (namoz, ehson, ezgulik) jamiyat 

roʻyxatiga kiritilgan.[8:245] 

Alisher Navoiy asarlarida saxovat, mehr-muruvvat, keksalarni eʼzozlash kabi fazilatlar 

alohida taʼkidlanib, ularni jamiyatning maʼnaviy ustunlari deb atagan. Navoiy oʻzining “Odat el 

ogʻzidadir, millatni boyitadi” degan soʻzlari bilan odatning jamiyatni boyitish, obod qilish, 

barqarorlik, maʼnaviyat farovonligi omili sifatidagi ahamiyatini ifodalaydi. Bu gʻoya urf-odat va 

marosimlarning maʼnaviy mazmunini mustahkamlaydi. 

Bugungi globallashuv sharoitida urf-odat va marosimlar milliy oʻziga xoslik va jahon 

tendensiyalari oʻrtasidagi muvozanatni saqlash vositasi darajasiga koʻtarilmoqda. Jahon 

madaniyati bosimi ostida anʼanalar yoʻqolib ketish xavfi ostida, biroq kuzatishlar shuni 

koʻrsatadiki, oʻzbek jamiyati bir tomondan zamonaviylikni qabul qilsa, ikkinchi tomondan 

milliy oʻzlikni tiklashga intilmoqda. Masalan, yoshlar oʻrtasida milliy liboslar kiyish, marosim 

qoʻshiqlarini ijro etish, hududiy urf-odatlarni ulugʻlash – bular oʻzlikni isloh qilish jarayonlari 

sifatida namoyon boʻlmoqda. Shu bilan birga, gʻarb uslubi va texnologiyasining marosimlarga 

singdirilishi. Marosimning tashqi koʻrinishi yangilanadi, lekin ichki maʼnolari saqlanib qoladi. 

Bu jarayon Giddensning refleksiv modernizatsiya nazariyasiga mos keladi. Jamiyat aʼzolari 

marosim va marosimlarni ongli ravishda tanlaydilar va sharhlaydilar, ularni yangilaydilar. 

Binobarin, urf-odat va marosimlar vaqtincha yodgorliklar emas, balki hozirgi zamon maʼno 

tizimiga moslashgan muassasalardir. 

Xulosa. Maqolada shuni koʻrsatdiki, oʻzbek jamiyatida urf-odatlar, udumlar, marosimlar 

shaxsiy xatti-harakatlarga rahbarlik qiluvchi va jamiyat barqarorligini mustahkamlovchi 

norasmiy normalar tizimi vazifasini bajaradi. Marosimlar (toʻylar, motamlar, mavsumiy va 

diniy bayramlar) jamoa aʼzolarini bir vaqtning oʻzida bir harakat va hissiy holat atrofida 

birlashtiradi, Dyurkgeymning “jamoaviy koʻtarilish” mexanizmini real tarzda namoyish etadi, 

bu oʻz-oʻzidan ijtimoiy birdamlik, “muqaddas” va “dunyoviy” chegaralarni qayta belgilashga 

xizmat qiladi. Shu bilan birga, M. Mausning “sovgʻa va oʻzaro almashuv” – berish, olish va 

qaytarish majburiyatlari oʻzbek toʻy tizimidagi “sovgʻa-salom”, “koʻrmana”, “mahr”, “sep” kabi 

amaliyotlar orqali qarindoshlik va mahalla tarmoqlarini mustahkamlaydi; sovgʻa iqtisodiy 

emas, balki ijtimoiy-ramziy aloqadir. [12:102] M. Malinovskiy taʼkidlagan psixologik qoʻllab-

quvvatlash vazifasi, shuningdek, marosimlarda, ayniqsa, katta tashvish (kasallik, hosil, ob-

havo) davrida “umidning institutsionalizatsiyasi” shaklida ishlaydi. K. Geertzning “qalin tasvir” 

yondashuvi marosimlar maʼnosining ichki qatlamlarini — jamiyatning ramz, nutq, qoʻshiq va 

odob orqali “oʻzini talqin qilish” jarayonini talqin qilish imkonini berdi. 

Islom davrida nikoh, motam va bayram marosimlari diniy-huquqiy normalar bilan 

umumlashtirilgan; Sovet davrida koʻpchilik marosimlar dunyoviylashtirilgan, baʼzilari esa 

folklorga “koʻchirilgan”. Mustaqillikdan soʻng Navroʻz, Askiya, Shashmaqom, Boysun madaniyat 

maskani kabi unsurlar davlat darajasida qayta tiklandi va xalqaro roʻyxatlarga kiritildi; bu 

jarayon milliy oʻzlikni anglash siyosatining madaniy poydevorini mustahkamladi. 

Hozirgi globallashuv davrida marosimlar texnologiya, ommaviy madaniyat va bozor 

mexanizmlari bilan oʻzaro aloqada boʻlib, ularning shakllarini (masalan, audiovizual, ssenariy, 

liboslar) yangilaydi, shu bilan birga oʻz mazmunida mahalliy maʼno va qadriyatlarni saqlaydi — 

Giddensning “refleksiv modernizatsiya” tavsifining mahalliy koʻrinishi. [4:52] 

